
SAMARADORLIGINI BAHOLASHNING 

Annotatsiya. Maqolada xizmatlar sektorini boshqarish samaradorligini baholashning zamonaviy 
mezonlari tizimli tahlil qilinadi. Xorijiy, MDH va mahalliy ilmiy maktablarning yondashuvlari qiyoslanib, ularning 
afzalliklari va cheklovlari aniqlanadi. Tadqiqot natijasida xizmatlar sektori uchun to‘rt blokli (resurs, jarayon, 
natija va institutsional) ko‘rsatkichlar tizimi hamda integrallashgan samaradorlik indeksi (SEI) taklif etiladi. 
Muallif tomonidan ishlab chiqilgan mezonlar tizimi resurslardan foydalanish, xizmat sifati, raqamlashtirish 
darajasi va institutsional muhit ko‘rsatkichlarini yagona metodologik doirada birlashtiradi.

Kalit so‘zlar: xizmatlar sektori, boshqaruv samaradorligi, baholash mezonlari, ko‘rsatkichlar tizimi, DEA, 
integrallashgan indeks, mehnat unumdorligi, raqamlashtirish, hududiy tahlil.

Аннотация. В статье проводится системный анализ современных критериев оценки эффективности 
управления сектором услуг. Сопоставляются подходы зарубежных, стран СНГ и отечественных научных 
школ, выявляются их преимущества и ограничения. По результатам исследования предлагается 
четырёхблочная (ресурсная, процессная, результатная и институциональная) система показателей для 
сектора услуг, а также интегрированный индекс эффективности (SEI). Разработанная автором система 
критериев объединяет в едином методологическом контуре показатели использования ресурсов, 
качества услуг, уровня цифровизации и институциональной среды.

Ключевые слова: сектор услуг, эффективность управления, критерии оценки, система показателей, 
DEA, интегрированный индекс, производительность труда, цифровизация, региональный анализ.

Abstract. The article provides a systematic analysis of contemporary criteria for assessing management 
efficiency in the service sector. The approaches of foreign, CIS and national scientific schools are compared, 
and their advantages and limitations are identified. As a result of the study, a four-block system of indicators 
(resource, process, outcome and institutional) for the service sector is proposed, along with an integrated 
efficiency index (SEI). The author’s criteria system combines indicators of resource utilisation, service quality, 
digitalisation level and institutional environment within a single methodological framework.

Keywords: service sector, management efficiency, evaluation criteria, indicator system, DEA, integrated 
index, labour productivity, digitalisation, regional analysis.

K I R I S H
Zamonaviy jahon iqtisodiyotida xizmatlar sektori iqtisodiy o‘sishning yetakchi drayverlaridan biriga aylangan. 

Rivojlangan mamlakatlarda ushbu soha yalpi ichki mahsulotning 70 foizdan ortig‘ini tashkil etayotgan bo‘lsa, 
rivojlanayotgan davlatlarda ham uning ulushi izchil ortib bormoqda. O‘zbekiston Respublikasida ham xizmatlar 
sohasi so‘nggi yillarda barqaror o‘sish sur’atlarini namoyish etmoqda va «O‘zbekiston – 2030» strategiyasida 
bu yo‘nalish alohida ustuvor vazifa sifatida belgilangan [15].

Biroq sohaning miqdoriy o‘sishi uning boshqaruv samaradorligi ham shu darajada ortayotganini anglatmaydi. 
Xizmatlar hajmining oshishi ko‘pincha ekstensiv omillar — bandlar sonining ko‘payishi va yangi korxonalar 
tashkil etilishi hisobiga yuz bermoqda. Intensiv omillar, ya’ni mehnat unumdorligi, resurslardan foydalanish 
samaradorligi va raqamli texnologiyalarning hissasi esa yetarlicha o‘lchanmayapti. Buning asosiy sababi — 
sohada boshqaruv samaradorligini baholashning yagona, ilmiy asoslangan mezonlar tizimining shakllantirish 
muhumligidan darak beradi.

Amaldagi statistik amaliyotda xizmatlar sektori asosan uchta ko‘rsatkich — xizmatlar hajmi, uning yalpi 
ichki mahsulotdagi ulushi va aholi jon boshiga to‘g‘ri keladigan xizmatlar hajmi orqali baholanadi. Boshqacha 
aytganda, ular sohaning hajmini o‘lchaydi, lekin samaradorligini emas.

Mazkur maqolaning maqsadi — xizmatlar sektorini boshqarish samaradorligini baholashning zamonaviy 
mezonlarini tizimli tahlil qilish, xorijiy va milliy yondashuvlarni qiyoslash hamda O‘zbekiston sharoitiga 
moslashtirilgan kompleks ko‘rsatkichlar tizimini ishlab chiqishdan iborat. Tadqiqot vazifalari quyidagilardan 
iborat: samaradorlikni baholashning nazariy asoslarini o‘rganish; mavjud mezonlar tizimining cheklovlarini 
aniqlash; to‘rt blokli ko‘rsatkichlar tizimini shakllantirish; integrallashgan samaradorlik indeksini hisoblash 
metodikasini taklif etish.

M A V Z U G A  O I D  A D A B I Y O T L A R  T A H L I L I
Samaradorlikni o‘lchash nazariyasining asoschisi M.J.Farrell hisoblanadi. U 1957-yilda e’lon qilgan 

ishida ishlab chiqarish samaradorligini «texnik samaradorlik» va «taqsimot samaradorligi» tarkibiy qismlariga 
ajratib, samaradorlikni ishlab chiqarish chegarasiga (production frontier) nisbatan o‘lchash g‘oyasini ilgari 
surdi [1]. Ushbu yondashuv keyinchalik xizmat ko‘rsatish sohasida samaradorlikni baholashning metodologik 
poydevoriga aylandi.

A.Charnes, W.Cooper va E.Rhodes Farrell g‘oyasini rivojlantirib, ma’lumotlar o‘ramini tahlil qilish (Data 
Envelopment Analysis, DEA) usulini yaratdilar [2]. Ushbu noparametrik usul ko‘p kirish (input) va ko‘p chiqish 
(output) ko‘rsatkichlariga ega bo‘lgan qaror qabul qilish birliklarining (DMU) nisbiy samaradorligini aniqlash 
imkonini beradi. R.D.Banker, A.Charnes va W.Cooper esa modelni miqyos samarasi o‘zgaruvchan bo‘lgan 
holatga (BCC modeli) kengaytirdilar [3], bu xizmat ko‘rsatish korxonalari uchun ayniqsa muhim, chunki ular 
hajmi bo‘yicha sezilarli farq qiladi.

Parametrik yo‘nalishda D.Aigner, C.A.K.Lovell va P.Schmidt tomonidan taklif etilgan stoxastik chegaraviy 
tahlil (Stochastic Frontier Analysis, SFA) usuli alohida o‘rin tutadi [4]. Uning DEA dan farqi shundaki, SFA 
tasodifiy xatolikni samarasizlikdan ajratib ko‘rsatadi. T.J.Coelli va hammualliflar ushbu ikki yondashuvni qiyosiy 
tahlil qilib, ularning bir-birini to‘ldiruvchi xarakterini asoslab berdilar [8].

Xizmat sifatini o‘lchash yo‘nalishida A.Parasuraman, V.A.Zeithaml va L.L.Berry tomonidan ishlab chiqilgan 
SERVQUAL modeli klassik hisoblanadi. Model xizmat sifatini beshta o‘lchov — moddiylik, ishonchlilik, 
javobgarlik, kafolatlilik va empatiya bo‘yicha baholaydi [5]. Ushbu yondashuv samaradorlikning miqdoriy emas, 
sifat jihatini ochib berishi bilan qimmatlidir.

W.J.Baumol o‘zining «xarajatlar kasalligi» (cost disease) nazariyasida xizmatlar sohasida mehnat 
unumdorligining o‘sish sur’ati sanoatga nisbatan past bo‘lishini asoslab bergan [6]. Ushbu nazariya xizmatlar 
sektorida samaradorlikni baholashda sanoat mezonlarini to‘g‘ridan-to‘g‘ri qo‘llash mumkin emasligini ko‘rsatadi. 
R.S.Kaplan va D.P.Norton esa muvozanatlashgan ko‘rsatkichlar tizimi (Balanced Scorecard) orqali moliyaviy 
va nomoliyaviy mezonlarni birlashtirish g‘oyasini taklif etdilar [7].

S.L.Vargo va R.F.Lusch xizmatga yo‘naltirilgan ustun mantiq (Service-Dominant Logic) konsepsiyasida 
qiymat mahsulotda emas, iste’molchi bilan hamkorlikda yaratilishini asoslaydi [10]. Bu esa samaradorlik 
mezonlariga iste’molchi ishtiroki va qoniqish darajasini kiritishni taqozo etadi. Iqtisodiy hamkorlik va taraqqiyot 
tashkiloti (OECD) metodologiyasida esa mehnat unumdorligi va umumiy omilli unumdorlik (TFP) asosiy mezon 
sifatida belgilangan [9].

MDH ilmiy maktabida xizmatlar sektori samaradorligi ko‘proq mintaqaviy iqtisodiyot va davlat xizmatlari 
kontekstida o‘rganilgan. V.A.Plotnikov tadqiqotlarida xizmatlar iqtisodiyoti zamonaviy iqtisodiy tizimning asosiy 
elementi sifatida ko‘rilib, xizmatlar sektorining yalpi ichki mahsulotdagi ulushi ortishi iqtisodiy rivojlanishning 
muhim indikatori ekanligi asoslangan [11].

A.A.Firsova va hammualliflar mintaqaviy innovatsion tizimlar samaradorligini baholashda DEA usuli va 
Malmquist indeksini qo‘llab, resurslar (investitsiya, ilmiy salohiyat) va natijalar (innovatsion mahsulot, xizmatlar 
hajmi) o‘rtasidagi nisbatni asosiy mezon sifatida belgilaganlar [12]. Ushbu yondashuv hududlar kesimida 
dinamik taqqoslash imkonini beradi.

S.V.Brunov davlat xizmatlari samaradorligini baholashda hududiy o‘xshashlik, resurslar va xizmat 
natijalari o‘rtasidagi bog‘liqlikni ekonometrik usullar bilan tahlil qilib, xizmat sifatini oshirishda boshqaruv 
va institutsional omillar hal qiluvchi rol o‘ynashini aniqlagan [13]. V.N.Tyutyuryukov esa ta’lim va sog‘liqni 
saqlash xizmatlari samaradorligini baholashning metodologik yondashuvlarini tizimlashtirgan (1-jadval) 
[14].

1-jadval
Xizmatlar sektori samaradorligini baholash bo‘yicha xorijiy va O‘zbekiston olimlari solishtirma tahlili

Mezon / Yondashuv Xorijiy olimlar (Michael J. Farrell, Rajiv D. 
Banker, OECD)

O‘zbekiston olimlari (Tursinbayev, 
Sheraliyev, Ernazarov va boshqalar)

Nazariy asos Texnik va taqsimot samaradorligi, ishlab chiqarish 
chegarasi (production frontier) nazariyasi

Makroiqtisodiy o‘sish va xizmatlar 
sektorining YaIMdagi o‘rni

Baholash usullari
DEA (Data Envelopment Analysis), SFA 

(Stochastic Frontier Analysis), panel regressiya 
modellar

Statistik tahlil, oddiy regressiya 
modellar, indeks usullari

Asosiy indikatorlar
Mehnat unumdorligi, TFP (total factor 

productivity), xizmat sifati, samaradorlik 
koeffitsiyentlari

Xizmatlar hajmi, YaIMdagi ulushi, aholi 
jon boshiga xizmatlar, bandlik

Yondashuv xarakteri Ko‘p omilli va kompleks (multi-factor, multi-output) Ko‘proq makro va statistik yondashuv

Innovatsiya va 
raqamlashtirish

Raqamli xizmatlar, innovatsion texnologiyalar 
samaradorlikning asosiy drayveri sifatida qaraladi

Raqamli transformatsiya mavjud, lekin 
hali to‘liq integratsiyalashmagan

Hududiy tahlil darajasi Mintaqalararo va xalqaro taqqoslash 
(benchmarking) keng qo‘llaniladi

Asosan mamlakat ichidagi hududiy 
tahlillar

Model aniqligi Yuqori (ekonometrik va matematik modellar 
asosida)

O‘rtacha (statistik va oddiy ekonometrik 
baholashlar)

Afzalliklari Kompleks baholash, yuqori aniqlik, xalqaro 
taqqoslash imkoniyati

Soddalik, amaliy qo‘llash osonligi, 
mahalliy sharoitga moslashgan

Kamchiliklari Murakkablik, katta ma’lumotlar bazasi talab etadi Chuqur tahlil va model aniqligi yetarli 
emas

Umumiy xulosa Samaradorlikni boshqarishda  kompleks va 
integratsiyalashgan yondashuv ustun

Baholash tizimini yanada 
chuqurlashtirish va modernizatsiya 

qilish zarur

Jadval bo‘yicha xorijiy olimlar xizmatlar sektori samaradorligini resurslardan optimal foydalanish, ishlab 
chiqarish chegarasi va texnik samaradorlik nuqtayi nazaridan baholaydi. Ya’ni ular “mavjud resurslar bilan 
maksimal xizmat natijasiga erishildimi?” degan savolga javob izlaydi. O‘zbekiston olimlari esa ko‘proq xizmatlar 
sektorining YaIMdagi ulushi, iqtisodiy o‘sishga ta’siri va hududiy rivojlanishdagi o‘rniga e’tibor qaratadi. Bu milliy 
tadqiqotlarda makroiqtisodiy yondashuv kuchli ekanini ko‘rsatadi.

Baholash usullari bo‘yicha xorijiy tadqiqotlarda DEA, SFA va panel regressiya kabi chuqur ekonometrik 
usullar keng qo‘llanadi. Bu metodlar xizmatlar sohasidagi samaradorlikni faqat umumiy hajm orqali emas, balki 
resurs va natija nisbatlari orqali baholash imkonini beradi. O‘zbekiston tadqiqotlarida esa statistik tahlil, oddiy 
regressiya va indeks usullari ustun bo‘lib, ular amaliy jihatdan qulay, lekin chuqur omilli tahlil qilish imkoniyati 
nisbatan cheklangan.

Asosiy indikatorlar bo‘yicha xorijiy olimlar mehnat unumdorligi, umumiy omilli unumdorlik, xizmat sifati 
va samaradorlik koeffitsiyentlariga tayanadi. Bu yondashuv xizmatlar sektorining sifat va natijadorlik jihatini 
chuqurroq ochadi. O‘zbekiston olimlari esa xizmatlar hajmi, YaIMdagi ulushi, aholi jon boshiga xizmatlar va 
bandlik kabi ko‘rsatkichlardan foydalanadi. Bu ko‘rsatkichlar sohaning umumiy rivojlanish darajasini ko‘rsatadi, 
ammo samaradorlikning ichki mexanizmlarini to‘liq ochib bermaydi.

Yondashuv xarakteri jihatidan xorijiy ilmiy maktab ko‘p omilli va kompleks tahlilga asoslanadi. Xizmatlar 
sohasi bir nechta kirish va chiqish ko‘rsatkichlari orqali baholanadi. O‘zbekiston tadqiqotlarida esa xizmatlar 
sohasi ko‘proq makrostatistik ko‘rsatkichlar asosida tahlil qilinadi. Shu sababli milliy tadqiqotlarda kompleks 
integrallashgan indikatorlar tizimini kuchaytirish zarur.

Innovatsiya va raqamlashtirish mezonida xorijiy tadqiqotlarda raqamli xizmatlar, elektron savdo, 
platforma iqtisodiyoti va innovatsion texnologiyalar samaradorlikning asosiy drayveri sifatida qaraladi. 
O‘zbekiston tadqiqotlarida raqamli transformatsiya masalasi mavjud bo‘lsa-da, u ko‘pincha alohida indikator 
sifatida baholanadi, lekin umumiy ekonometrik modelga to‘liq integratsiya qilinmaydi. Shuning uchun milliy 
sharoitda raqamli xizmatlar ulushi, onlayn xizmatlar soni, elektron to‘lovlar va platforma xizmatlarini alohida 
mezon sifatida kiritish maqsadga muvofiq.

Hududiy tahlil darajasi bo‘yicha xorijiy tadqiqotlarda mintaqalararo, davlatlararo va xalqaro benchmarking 
keng qo‘llaniladi. Bu hududlarni bir-biri bilan solishtirish va qaysi hudud samarali ishlayotganini aniqlash 
imkonini beradi. O‘zbekiston tadqiqotlarida esa asosan respublika yoki viloyatlar kesimida tahlil qilinadi. Bunda 
tumanlararo chuqur solishtirma tahlil va reyting tizimini kuchaytirish zarur.

Model aniqligi bo‘yicha xorijiy yondashuvlar yuqori aniqlikka ega, chunki ular matematik optimallashtirish 
va ekonometrik modellarga asoslanadi. O‘zbekiston tadqiqotlarida aniqlik o‘rtacha darajada bo‘lib, asosan 
mavjud statistik ma’lumotlar bilan cheklanadi. Shu sababli DEA + regressiya kombinatsiyasidan foydalanish 
milliy tadqiqotlarda model aniqligini oshiradi.

Afzalliklari jihatidan xorijiy yondashuvlar kompleks baholash, yuqori aniqlik va xalqaro taqqoslash 
imkoniyatiga ega. O‘zbekiston yondashuvlarining afzalligi esa mahalliy sharoitga mosligi, ma’lumotlarni yig‘ish 
osonligi va amaliy boshqaruv qarorlariga yaqinligidir. Demak, eng maqbul yo‘l – xorijiy metodologiyaning 
chuqurligini milliy amaliyotning soddaligi bilan birlashtirishdir.

Kamchiliklari bo‘yicha xorijiy metodlar murakkab va katta hajmdagi ma’lumotlar bazasini talab qiladi. 
O‘zbekiston tadqiqotlarida esa tahlil ko‘pincha umumiy statistik ko‘rsatkichlar bilan cheklanib qoladi. Natijada 
xizmatlar samaradorligiga ta’sir qiluvchi ichki omillar yetarlicha ochilmaydi.

Mazkur solishtirma tahlil natijalari shuni ko‘rsatadiki, xorijiy ilmiy maktablarda xizmatlar sektori samaradorligini 
boshqarishda kompleks ekonometrik modellar va ko‘p omilli yondashuvlar ustunlik qiladi, O‘zbekiston ilmiy 
tadqiqotlarida esa statistik va makroiqtisodiy baholash metodlari keng qo‘llaniladi. Shu sababli, mintaqaviy 
xizmatlar sektorini samarali rivojlantirish uchun xorijiy tajribadagi DEA, SFA va integratsiyalashgan indikatorlar 
tizimini milliy sharoitga moslashtirish zarur.

T A D Q I Q O T  M E T O D O L O G I YA S I
Tadqiqotda quyidagi ilmiy metodlar majmuidan foydalanildi. Nazariy qismda tizimli-strukturaviy tahlil, qiyosiy 

tahlil, ilmiy abstraksiya va umumlashtirish usullari qo‘llanildi. Ushbu metodlar uchta ilmiy maktab yondashuvlarini 
yagona mezonlar bo‘yicha taqqoslash va ular o‘rtasidagi metodologik farqlarni aniqlash imkonini berdi.

T A H L I L   V A  N A T I J A L A R
O‘tkazilgan tahlil asosida xizmatlar sektori samaradorligini baholash mezonlariga qo‘yiladigan beshta talab 

shakllantirildi: komplekslilik (mezon sohaning resurs, jarayon va natija jihatlarini qamrab olishi); o‘lchanuvchanlik 
(indikator rasmiy statistikadan yoki korxona hisobotidan olinishi); qiyoslanuvchanlik (hududlar va davrlar 
kesimida taqqoslash imkoniyati); boshqaruv qaroriga bog‘lanuvchanlik (mezon aniq boshqaruv vositasiga 
bog‘lanishi); dinamiklik (ko‘rsatkich vaqt o‘tishi bilan o‘zgarishni aks ettirishi).

Ushbu talablar nuqtayi nazaridan amaldagi milliy amaliyotdagi ko‘rsatkichlar tahlil qilinganda, ularning 
asosan birinchi va to‘rtinchi talabga javob bermasligi aniqlandi: xizmatlar hajmi va uning YaIMdagi ulushi kabi 
ko‘rsatkichlar sohaning miqyosini o‘lchaydi, lekin ular asosida aniq boshqaruv qarori qabul qilish qiyin.

Tadqiqot natijasida xizmatlar sektori boshqaruv samaradorligini baholashning to‘rt blokli ko‘rsatkichlar tizimi 
ishlab chiqildi. Tizimning mantiqiy asosi «resurs → jarayon → natija → institutsional muhit» zanjiridan iborat 
bo‘lib, u samaradorlikni faqat yakuniy natija orqali emas, uni shakllantiruvchi butun jarayon orqali baholash 
imkonini beradi (2-jadval).

2-jadval
Xizmatlar sektori boshqaruv samaradorligini baholashning to‘rt blokli ko‘rsatkichlar tizimi

Blok Ko‘rsatkichlar Hisoblash asosi Og‘irlik koeffitsienti

I. Resurs bloki Bandlar soni; investitsiya hajmi; asosiy fondlar 
qiymati; faoliyat yurituvchi korxonalar soni

Statistik hisobot, 
korxona balansi 0,25

II. Jarayon bloki Mehnat unumdorligi; fond qaytimi; investitsiya 
samaradorligi; xarajatlar rentabelligi

Nisbiy ko‘rsatkichlar 
hisobi 0,30

III. Natija bloki Xizmatlar hajmi; aholi jon boshiga xizmatlar; 
xizmatlar eksporti; iste’molchi qoniqish indeksi

Statistik hisobot, 
so‘rovnoma 0,30

IV. Institutsional 
blok

Raqamli xizmatlar ulushi; elektron to‘lovlar 
ulushi; infratuzilma indeksi; urbanizatsiya 

darajasi

Hududiy ma’lumotlar 
bazasi 0,15

Tizimning asosiy uslubiy yangiligi shundaki, unda ikkinchi blok — jarayon ko‘rsatkichlari alohida ajratilgan. 
Amaldagi amaliyotda resurs va natija ko‘rsatkichlari mavjud, ammo ularning nisbatini ifodalovchi jarayon 

indikatorlari tizimli tarzda kuzatilmaydi. Aynan shu blok «resurslardan qanchalik samarali foydalanilmoqda?» 
degan savolga bevosita javob beradi.

Bloklar bo‘yicha ko‘rsatkichlar min-maks usulida normallashtirilgach, integrallashgan samaradorlik indeksi 
(Service Efficiency Index, SEI) quyidagi formula bo‘yicha hisoblanadi:

SEIi = 0,25·Ri + 0,30·Pi + 0,30·Oi + 0,15·Ii								        (1)

bu yerda: SEIi – i-hududning integrallashgan samaradorlik indeksi; Ri – resurs bloki normallashtirilgan 
qiymati; Pi – jarayon bloki qiymati; Oi – natija bloki qiymati; Ii – institutsional blok qiymati. Indeks qiymati 0 dan 
1 gacha oraliqda o‘zgaradi.

Normallashtirish quyidagi ko‘rinishda amalga oshiriladi:

xnorm = (x – xmin) / (xmax – xmin)									         (2)

Ko‘rsatkichning teskari xarakterga ega bo‘lgan holatida (masalan, xizmat ko‘rsatish muddati) formulaning 
teskari shakli qo‘llaniladi.

Integral indeksni DEA usuli bilan hisoblangan texnik samaradorlik koeffitsienti bilan birgalikda qo‘llash 
tavsiya etiladi. Bunday kombinatsiyalashgan model quyidagi ko‘rinishga ega:

SEIi = α0 + α1·TEi + α2·INVi + α3·DIGi + α4·INFi + μi							       (3)

bu yerda TEi – DEA usulida hisoblangan texnik samaradorlik; INVi – investitsiya hajmi; DIGi – raqamli 
xizmatlar ulushi; INFi – infratuzilma rivojlanganlik indeksi; μi – tasodifiy xatolik.

Amaliy qo‘llash uchun SEI qiymatlarini talqin qilish shkalasi ishlab chiqildi (3-jadval).
3-jadval

Integrallashgan samaradorlik indeksi qiymatlarini talqin qilish shkalasi

SEI qiymati Daraja Boshqaruv qarori mazmuni

0,80–1,00 Yuqori Erishilgan darajani saqlash; tajribani boshqa hududlarga tarqatish

0,60–0,79 O‘rtachadan yuqori Eng zaif blok bo‘yicha nuqtali chora ko‘rish

0,40–0,59 O‘rtacha Jarayon bloki ko‘rsatkichlarini yaxshilash bo‘yicha maqsadli dastur

0,20–0,39 Past Kompleks modernizatsiya dasturi; investitsiya oqimini qayta taqsimlash

0,00–0,19 Kritik Boshqaruv tizimini qayta tashkil etish; institutsional islohot

Ushbu shkalaning amaliy qiymati shundaki, u nafaqat hududni baholaydi, balki har bir baho darajasiga 
aniq boshqaruv qarorini biriktiradi. Bu esa mezonlar tizimini statistik vositadan boshqaruv vositasiga aylantiradi.

Taklif etilgan tizimni mavjud yondashuvlar bilan qiyoslash quyidagi afzalliklarni ko‘rsatadi. Birinchidan, u 
xorijiy maktabning chuqur ekonometrik apparatini (DEA) milliy statistikaning mavjud ma’lumotlar bazasi bilan 
birlashtiradi, ya’ni qo‘shimcha ma’lumot yig‘ish talab qilmaydi. Ikkinchidan, institutsional blokning kiritilishi 
raqamlashtirish omilini alohida indikator sifatida emas, umumiy modelning organik qismi sifatida hisobga olish 
imkonini beradi — bu Sheraliyev tadqiqotida qayd etilgan bo‘shliqni to‘ldiradi. Uchinchidan, jarayon blokining 
ajratilishi Farrell [1] tomonidan asoslangan texnik samaradorlik g‘oyasini milliy statistika tiliga tarjima qiladi.

Shu bilan birga, tizimning ma’lum masalalar ham mavjud. Iste’molchi qoniqish indeksi rasmiy statistikada 
muntazam kuzatilmaydi va uni maxsus so‘rovnomalar orqali to‘plash talab etiladi. Og‘irlik koeffitsientlari ekspert 
bahosiga tayangani sababli ma’lum darajada subyektivlik unsuriga ega. Ushbu cheklovlarni bartaraf etish 
uchun kelgusi tadqiqotlarda og‘irliklarni entropiya usuli yoki bosh komponentalar tahlili (PCA) orqali statistik 
asoslash maqsadga muvofiq.

X U L O S A  V A  T A K L I F L A R
O‘tkazilgan tadqiqot asosida quyidagi xulosalarga kelindi.
1. Xizmatlar sektorini boshqarish samaradorligini baholashda uchta ilmiy maktab — xorijiy, MDH va milliy 

maktablar shakllangan bo‘lib, ular metodologik chuqurlik, indikatorlar tarkibi va amaliy qo‘llanuvchanlik jihatidan 
sezilarli farq qiladi. Eng maqbul yo‘l — xorijiy metodologiyaning analitik chuqurligini milliy amaliyotning ma’lumot 
bilan ta’minlanganligi bilan birlashtirishdir.

2. Amaldagi milliy amaliyotdagi ko‘rsatkichlar sohaning miqyosini o‘lchaydi, ammo samaradorligini emas. 
Ular baholash mezonlariga qo‘yiladigan beshta talabdan ikkitasiga — komplekslilik va boshqaruv qaroriga 
bog‘lanuvchanlik talablariga mos kelmaydi.

3. Xizmatlar sektori boshqaruv samaradorligini baholashning to‘rt blokli — resurs, jarayon, natija va 
institutsional bloklardan iborat ko‘rsatkichlar tizimi ishlab chiqildi. Tizimning uslubiy yangiligi jarayon blokining 
alohida ajratilishi va institutsional omillarning modelga to‘liq integratsiyalanishidadir.

4. Integrallashgan samaradorlik indeksi (SEI) va uning talqin shkalasi taklif etildi. Shkala har bir baho 
darajasiga aniq boshqaruv qarorini biriktirgani sababli mezonlar tizimini amaliy boshqaruv vositasiga aylantiradi.

Tadqiqot natijalari asosida quyidagi takliflar ishlab chiqildi:
1. O‘zbekiston Respublikasi Statistika qo’mitasi tomonidan yuritiladigan hududiy statistik hisobot 

shakllariga xizmatlar sohasi bo‘yicha jarayon ko‘rsatkichlari — mehnat unumdorligi, fond qaytimi va investitsiya 
samaradorligi indikatorlarini muntazam kuzatiladigan ko‘rsatkichlar sifatida kiritish.

2. Hududiy hokimliklar faoliyatini baholash mezonlariga xizmatlar sektori bo‘yicha integrallashgan 
samaradorlik indeksini (SEI) kiritish va uning dinamikasini yillik hisobot tarkibida aks ettirish.

3. Iste’molchi qoniqish indeksini o‘lchash uchun xizmatlar sohasida yiliga kamida bir marta o‘tkaziladigan 
yagona metodikaga asoslangan so‘rovnoma tizimini yo‘lga qo‘yish.

4. Kelgusi tadqiqotlarda integral indeks og‘irlik koeffitsientlarini bosh komponentalar tahlili yoki entropiya 
usuli orqali statistik asoslash, bu esa modelning obyektivlik darajasini oshiradi.

